
Ⱂⱃⱑⰴⱏⱄⰾⱁⰲⰻⰵ ⱄⰾⱁⰲⰰ‧ ⰵⰿⱆ ⰶⰵ ⰺ ⰺⰿⰵⱀⱁⰲⰰⱀⰻⰵ‧ Ⱄⰽⱃⰻⰶⰰⰾⰻ 
ⰴⱆⱈⱁⰲⱐⱀⱏⰹⱗ

Ⰴⱁⰱⱃⱁⰴⱑⱅⱑⰾⰻⰺ ⱂⱃⱁⱈⱁⰴⰻ ⰲⱏⱄⱈⱁⰴⱏⰹ‧ ⱑⰽⱁ ⰶⰵ ⰲⱏⱄⱈⱁⰴⱗⱋⰵⰻ ⱀⰰ 
ⰾⱑⱄⱅⰲⰻⱌⱘ‧ ⱂⱃⱐⰲⱏⰺ ⱄⱅⰵⱂⰵⱀⱐ ⱂⱃⱑⱎⱐⰴⱏ‧ ⰽⱏ ⰳⱁⱃⱐⱀⰻⰺⰿⱏ 
ⱂⱁⱄⱂⱑⱎⰰⰻ ⱄⱗ‧ ⰴⱁⰱⱃⱘⱙ ⰱⱁ ⱄⰻⱙ‧ Ⰺⰻⱄⱆⱄⱏ ⱀⱁⰳⰰⰿⰰ ⱎⱐⱄⱅⰲⱁⰲⰰ‧
ⱁⰱⱃⰰⰸⱏ ⱆⰱⱁ ⱄⰵⱗ‧ Ⰺⱑⰽⱁⰲⱏ ⱂⱃⱑⰶⰴⰵ ⰲⱏⰸⰲⱑⱄⱅⰻ‧ ⰲⱏⰸⰲⱁⰴⱗⱋⱘ 
ⰽⱏ ⰲⱏⰹⱎⱐⱀⱓⰵⰿⱆ ⱀⰰⱄⰾⱑⰴⰻⱓ‧ ⰰⱋⰵ ⰶⰵ ⱂⰰⰽⱏⰹ ⱂⱁ ⰿⰰⰾⱆ ⱀⰵ 
ⱃⰰⰴⰻⱅⰻ ⱀⰰⱍⱐⱀⰵⱎⰻ ⱁ ⰳⱁⱃⱐⱀⰻⰺⱈⱏ ⱄⱅⰵⱂⰵⱀⰵⱈⱏ‧ ⰵⰾⰻⰽⱁ‧ ⰵⰾⰻⰽⱁ 
ⱄⱏⱀⰻⰴⰵⱎⰻ ⱀⰻⰸⱆ‧ ⰺ ⰱⱘⰴⰵⱅⱏ ⱂⰰⰴⰵⱀⰻⰵ ⱅⰲⱁⰵ ⱃⱏⰹⰴⰰⱀⰻⱑ ⰺ 
ⱂⰾⰰⱍⰰ ⰴⱁⱄⱅⱁⰻⱀⱁ‧

Ⰶⰻⱅⰻⰵ ⰲⱏ ⰽⱃⰰⱅⱏⱌⱑ ⱁⱅⱐⱌⰰ Ⰺⱁⰰⱀⱀⰰ ⰺⰳⱆⰿⰵⱀⰰ ⱄⰲⱗⱅⱏⰹⱗ 
ⰳⱁⱃⱏⰹ ⱄⰻⱀⰰⰻⱄⰽⱏⰹⱗ‧ ⱀⰰⱃⰵⱍⰵⱀⰰⰵⰳⱁ Ⱄⱈⱁⰾⰰⱄⱅⰻⰽⰰ ⰲⱏ ⱄⰲⱗⱅⱏⰺⱈⱏ 
ⱂⱁ ⰻⱄⱅⰻⱀⱑ‧ ⱄⱏⱂⰻⱄⰰ ⰶⰵ ⱄⱗ ⰶⰻⱅⰻⰵ ⱄⰵ‧ ⱁⱅⱏ Ⰴⰰⱀⰻⰺⰾⰰ ⰺⱀⱁⰽⰰ 
ⱄⱏⰿⱑⱃⰵⱀⰰⰵⰳⱁ‧ ⱃⰰⰻⱚⱄⰽⰰⰵⰳⱁ჻ Ⱁⱅⱐⱍⰵ ⰱⰾⰰⰳⱁⱄⰾⱁⰲⰻ‧

Ⰵⰶⰵ ⱆⰱⱁ ⰽⱏⱅⱁ ⱂⱃⰻⰶⰻⰲⱏⰺ ⰴⱁⰱⰾⱑⰵⰳⱁ ⱄⰵⰳⱁ ⰺ ⰲⱏⱄⱂⰻⱅⰰⰲⱏⰺ 
ⱂⱃⱑⰶⰴⰵ ⱄⱅⱃⰰⰴⰰⰾⱐⱀⰰⰵⰳⱁ ⰵⰳⱁ ⰶⰻⱅⰻⱑ ⰴⰰ ⱄⰻⱌⰵ ⱃⰵⰽⱘ ⰴⱁⱄⱅⱁⰺⱀⱏⰺ
ⱄⰾⱏⰹⱎⰰⱀⰻⱑ ⰳⱃⰰⰴⱏ ⰸⰵⰿⱐⱀⱏⰺ‧ ⰷⱑⰾⱁ ⱆⱈⱏⰹⱋⱃⰵⱀⱑ ⰺ ⰺⱄⱂⱏⰹⱅⰰⱀⱑ 
ⱂⱁⰲⱑⰴⰰⱅⰻ ⱀⰵ ⰿⱁⰳⱘ‧ ⰰ ⰵⰶⰵ ⱀⱏⰹⱀⱑ ⰺⰿⱑⱗⰺ‧ ⰺ ⱀⰵⱅⱐⰾⱑⱀⱐⱀⱁⱘ
ⱂⰻⱋⰵⱙ ⱂⰻⱅⰰⱗⰺ ⰲⱐⱄⰵⱍⱆⰴⱐⱀⰰⰵⰳⱁ‧ ⱀⰵ ⰲⱑⰴⱑ ⱀⰻⰽⰰⰽⱁ ⰶⰵ‧ ⰵⱄⱅⱐ 
ⰱⱁ ⰺ ⱅⱏ ⱀⱏⰹⱀⱑ ⰲⱏ ⱀⰵⰿⱐ‧ ⱁ ⱀⰵⰿⱐ ⰶⰵ ⰲⰵⰾⰵⰳⰾⰰⱄⱐⱀⱏⰺ 
ⱆⱍⰻⱅⰵⰾⱐ ⱄⰾⰰⰲⰻⰺ ⱄⱐⰴⰵ ⱀⱑⰽⰰⰽⱁ ⰲⱏⱂⰻⰵⱅⱏ‧ ⰺⱈⱏ ⰶⰵ ⰶⰻⱅⰻⰵ ⱀⰰ 
ⱀⰵⰱⰵⱄⰵⱈⱏ ⰵⱄⱅⱐ‧ ⱀⰰⱄⱏⰹⱋⰰⱗ ⱄⱗ ⱍⱆⰲⱐⱄⱅⰲⱁⰿⱐ 
ⱀⰵⰲⰵⱋⱐⱄⱅⰲⱐⱀⱏⰺⰿⱐ ⱀⰵⱀⰰⱄⱏⰹⱅⱐⱀⰰⰵⰳⱁ‧ ⰺ ⱀⰵⰲⰻⰴⰻⰿⰰⰵⰳⱁ 
ⰴⱁⰱⱃⱁⱅⱁⱙ ⰸⱐⱃⱗ‧ ⱑⰽⱁ ⰿⱏⰹⱄⰾⱐⱀⱆⰵⰿⱆ ⱆⰿⱆ ⱆⰿⱁⰿⱐ ⱅⱏⱍⰻⱙ 
ⱃⰰⰴⱆⱗ ⱄⱗ‧ ⰴⱁⱄⱅⱁⰺⱀⰰⱑ ⱂⱁⱅⱏ ⱂⱃⰻⰵⰿⱏ ⰲⱏⰸⰴⰰⱑⱀⰻⱑ‧ ⰺ 
ⰱⱁⰾⱑⰸⱀⱐⰿⱏ ⰱⰵⰸⰱⱁⰾⱑⰸⱀⱐⱀⱘⱙ ⱍⱐⱄⱅⱐ ⰵⰶⰵ ⱅⰰⰿⱁ ⱀⰰⱄⰾⱑⰴⰻⱑ 
ⱂⱁⰾⱆⱍⰻⰲⱏ‧ ⰺ ⱂⱃⰻⱄⱀⱁ ⱄⱏ ⱁⱀⱑⰿⰻ ⱂⱃⱑⰱⱏⰹⰲⰰⱘ‧ ⰺⱈⱏ ⰶⰵ ⱂⱃⱁⱍⰵⰵ 
ⱀⱁⰳⰰ ⱄⱅⰰ ⱀⰰ ⱂⱃⰰⰲⱁⱅⱑ‧ ⰽⰰⰽⱁ ⰶⰵ ⱅⰰⰿⱁ ⱄⱏ ⱀⰵⰲⰵⱋⱐⱄⰲⱐⱀⱏⰺⰿⰻ 
ⰲⰵⱋⱐⱄⱅⰲⱐⱀⱏⰺ ⱄⱏⱂⱃⱑⰱⱏⰹⰲⰰⱗ ⰵⱄⱅⱐ‧ ⱂⱁⰲⱑⰿⱐ ⱂⰰⱍⰵ ⱑⰲⱑ‧

Ⱎⰵⱄⱅⱐ ⱀⰰ ⰴⰵⱄⱗⱅⰵ ⱆⰱⱁ ⰾⱑⱅⱏ ⱀⱑⰽⱏⰴⰵ ⱄⱏⰺ ⰱⰾⰰⰶⰵⱀⱏⰺ 
ⰲⰻⰴⰻⰿⱏⰺⰿⱐ ⰲⱏⰸⱃⰰⱄⱅⱁⰿⱐ‧ ⱅⱏⰹⱄⱘⱋⱐⰾⱑⱅⱐⱀⱏ ⰶⰵ 
ⱃⰰⰸⱆⰿⱐⱀⱏⰺⰿⱐ ⱁⱄⱅⱃⱁⱆⰿⰻⰵⰿⱐ‧ ⱂⱃⰻⱀⰵⱄⰵ ⱄⰰⰿⱏ ⱄⰵⰱⰵ ⱑⰽⱁ ⰶⰵ 
ⱀⱑⰽⱘⱙ ⱀⰵⱂⱁⱃⱁⱍⱐⱀⱘ ⰺ ⰱⰾⰰⰳⱁⱂⱃⰻⱗⱅⱐⱀⱘ ⰲⰵⰾⰻⰽⱆⰵⰿⱆ 
ⱄⰲⱗⱋⰵⱀⰻⰽⱆ ⰶⱃⱐⱅⰲⱘ‧ ⱅⱑⰾⱁ ⱆⰱⱁ ⱄⰻⰵ ⱀⰰ ⱄⱛⱀⰰⰺⱄⰽⱘⱙ‧ ⰴⱆⱎⱘ 



ⰶⰵ ⱀⰰ ⱀⰵⰱⰵⱄⱐⱀⱘⱙ ⰳⱁⱃⱘ ⰲⱏⰸⱀⰵⱄⱏ‧ ⰺ ⱁⱅⱏ ⱅⱁⰳⱁ‧ ⰿⱐⱀⱙ‧ 
ⰲⰻⰴⰻⰿⰰⰵⰳⱁ ⰿⱑⱄⱅⰰ‧ ⰲⰵⰾⰻⰽⱁ ⰽⱏ ⱀⰵⰲⰻⰴⰻⰿⱆⰵⰿⱆ ⱀⰰⱄⱅⰰⰲⰾⰵⱀⰻⰵ 
ⰶⰵ ⰺ ⱆⱄⱂⱑⱈⱏ ⱂⱃⰻⱗⱅⰻ ⱃⰰⱄⰿⱁⱅⱃⰻⰲⱏ‧ ⰺ ⱄⱅⱃⰰⱀⱐⱀⰻⱍⱐⱄⱅⰲⱁⰿⱐ 
ⱆⰱⱁ ⱂⱃⱑⰴⱏⱄⱅⰰⱅⰵⰾⱐⱀⰻⱌⰻ ⱃⰰⰸⱆⰿⱐⱀⱏⰺⱈⱏ ⱀⰰⱎⰻⱈⱏ ⱁⱅⱃⱁⰽⱁⰲⰻⱌⱐ 
ⰴⱃⱐⰸⱀⱁⰲⰵⱀⰻⰵ ⰱⰵⱋⱐⱄⱅⱐⱀⱁⰵ ⱂⱃⱑⱄⱑⰽⱏ‧ ⱄⱏⰿⱑⱃⰵⱀⰻⰵ ⰶⰵ ⱆⰽⱃⰰⱎⰵⱀⱁⰵ 
ⰲⱏⱄⱂⱃⰻⰵⰿⱏ‧ ⰻⰸⰳⰰⱀⱑⰵⱅⱏ ⰺⰸⱃⱗⰴⱐⱀⱏⰺⰿⱐ ⰷⱑⰾⱁ ⱃⰰⱄⰿⱁⱅⱃⰵⱀⰻⰵⰿⱐ
ⱄⱏ ⰲⱏⱈⱁⰴⱁⰿⱐ‧ ⱄⰰⰿⱁⰳⱁⰴⱐⱀⰰⰵⰳⱁ ⰺ ⱄⰲⱁⰵⰲⱑⱃⱐⱀⰰⰵⰳⱁ 
ⱂⱃⱑⰾⱐⱄⱅⱐⱀⰻⰽⰰ‧ ⰲⱏⰹⱙ ⱂⱃⱑⰽⰾⱁⱀⱐ ⰺ ⰲⱏⰲⱑⱃⰻⰲⱏ ⰱⰾⰰⰳⱁⱂⱁⰾⱆⱍⱐⱀⱁ 
ⱆⱍⰻⱅⰵⰾⱓ‧ ⰲⱏ ⰱⰵⰸⰱⱑⰴⱐⱀⱑ ⱀⰰⱄⱅⰰⰲⰾⰵⱀⰻⰺ‧ ⱅⱗⰶⱐⰽⱘⱙ ⱂⱘⱍⰻⱀⱘ
ⱂⱃⱑⰺⱅⰻ ⱃⰰⱄⱏⰿⰰⱅⱃⱑⱗ ⰴⱁⰱⱃⱑ‧ ⱄⰻⱌⰵ ⱄⱏⰲⱃⱐⱎⰵⱀⱑ ⱂⱁⰾⱁⰶⰻⰲⱏ ⱄⰵⰱⰵ‧
ⱑⰽⱁ ⰱⰵⱄⰾⱁⰲⰵⱄⱐⱀⱘ ⱀⱑⰽⱘⱙ ⰺ ⰱⰵⱄ ⱈⱁⱅⱑⱀⰻⱑ ⰴⱆⱎⱘ ⰺⰿⱑⱅⰻ‧ ⰺ 
ⰵⱄⱅⱐⱄⱅⰲⱐⱀⰰⰵⰳⱁ ⱄⰲⱁⰺⱄⱅⰲⰰ ⰺⰸⰿⱑⱀⰵⱀⱘ ⰲⱐⱄⱑⰽⱁ‧ ⰰ ⰵⰶⰵ 
ⱍⱆⰴⱐⱀⱑⰵ‧ ⱑⰽⱁ ⰲⱏ ⱁⰽⱃⱘⰳⱐⱀⱑⰺ ⱂⱃⱑⰿⱘⰴⱃⱁⱄⱅⰻ ⱀⰵⰱⰵⱄⱐⱀⱑⰺ 
ⰳⱃⱘⰱⱁⱄⱅⰻ ⱆⱍⱗ ⱄⱗ‧ ⰵⰶⰵ ⱂⱃⱑⱄⰾⰰⰲⱐⱀⱑⰺⱎⰵⰵ‧ ⱄⱏⰿⱑⱃⰵⱀⰻⱓ ⰱⱁ 
ⱅⱆⰶⰴⰵ ⰵⱄⱅⱐ ⱇⰻⰾⱁⱄⱁⱇⱐⱄⰽⱁⰵ ⰽⱏⰹⱍⰵⱀⰻⰵ‧ 
Ⱅⰰ ⰶⰵ ⱄⰲⱁⰵⰳⱁ ⱁ ⰳⱁⱄⱂⱁⰴⰻ ⱆⱍⰻⱅⰵⰾⱑ ⱂⱁ ⰴⰵⰲⱗⱅⱑⰿⱏ ⱀⰰ 
ⰴⰵⱄⱗⱅⰵ ⰾⱑⱅⱑ‧ ⱑⰽⱁⰶⰵ ⱀⱑⰽⱁⰵⰳⱁ ⰿⱁⰾⰻⱅⰲⱐⱀⰻⰽⰰ ⰺ ⰸⰰⱄⱅⱘⱂⱐⱀⰻⰽⰰ
ⰽⱏ ⰲⱏⰹⱎⱐⱀⱓⰵⰿⱆ ⱌⱑⱄⰰⱃⱓ ⱂⱃⱑⰴⱏⱂⱁⱄⰾⰰⰲⱏ‧ ⰺⱄⱈⱁⰴⰻⱅⱏ ⰺ ⱅⱏ 
ⱃⱘⰽⰰⰿⰰ ⱀⱁⱄⱗ ⰲⰵⰾⰻⰽⰰⰵⰳⱁ ⰿⱁⰾⰻⱅⰲⱏⰹ ⱑⰽⱁ ⱁⱃⱘⰶⰻⱑ ⱄⰻⰾⱐⱀⰰ ⰽⱏ 
ⱀⰻⰸⰾⱁⰶⰵⱀⰻⱓ ⱅⰲⱃⱐⰴⰵⰿⱏ‧ ⱀⰰ ⰱⰵⰸⰿⰾⱏⰲⰻⱑ ⱂⱏⱂⱃⰻⱋⰵ‧ ⰸⱀⰰⰿⰵⱀⰻⰺ 
ⰶⰵ ⱂⱗⱅⰻⰿⰻ ⱁⱅⱏⱄⱅⱁⱗ ⱁⱅⱏ ⱌⱃⱐⰽⱏⰲⰵ ⰱⱁⱃⰵⱀⰻⰵ ⱆⰵⰴⰻⱀⰵⱀⰻⱑ 
ⱂⱃⰻⰵⰿⱏ‧ Ⱚⱁⰾⰰ ⰶⰵ ⰺⰿⱗ ⰿⱑⱄⱅⱆ ⱅⱁⰿⱆ‧ ⱍⰵⱅⱏⰹⱃⰵ ⰴⰵⱄⱗⱅⰵ 
ⰾⱑⱅⱏ ⱅⱆ ⱂⱃⱑⱂⱃⱁⰲⱁⰴⰻ ⰱⰵⱄ ⱂⱃⱑⱀⰵⰿⰰⰳⰰⱀⰻⱑ‧ ⰳⱁⱃⱗⱋⰻⰺⰿⱐ 
ⰶⰵⰾⰰⱀⰻⰵⰿⱐ ⰱⱁⰶⱐⱄⱅⰲⱐⱀⱏⰹⱗ ⰾⱓⰱⱏⰲⰵ ⱂⱃⰻⱄⱀⱁ ⱃⰰⱄⱂⰰⰾⱑⰵⰿⱏ‧ ⱀⱏ 
ⰽⱏⱅⱁ ⰴⱁⰲⱁⰾⱐⱀⱏ ⱗⰶⰵ ⱅⰰⰿⱁ ⱄⱏⱅⰲⱁⱃⰻ ⱅⱃⱆⰴⱏⰹ‧ ⱄⰾⱁⰲⰵⱄⱏⰹ 
ⱁⰱⰾⰻⱍⰻⱅⰻ ⰺⱄⰽⰰⰸⰰⱅⰻ ⱂⱁⰲⱑⱄⱅⱐⰿⰻ‧ ⰽⰰⰽⱁ ⰶⰵ‧ ⰺⰴⰵⰶⰵ ⰲⱐⱄⱑⰽⱏ 
ⱅⱃⱆⰴⱏ ⱀⰵⱑⰲⱑ ⱄⱑⱑⱎⰵ ⱄⱗ‧ ⱂⱃⱁⱑⰲⰾⰵⱀⱑ ⰺⰸⱃⰵⱍⰵⱅⱏ ⱄⱗ‧ ⱁⰱⰰⱍⰵ 
ⱁⱅⱏ ⱀⰰⱍⱗⰾⱏ ⱀⱑⰽⱏⰺⱈⱏ ⰺ ⰿⰰⰾⱏⰺⱈⱏ ⰲⰵⱋⱐⱈⱏ‧ ⱂⱃⱑⰱⱁⰳⰰⱅⱐⱀⱁⰵ 
ⰶⰻⱅⰻⰵ ⱅⱃⱐⱂⱃⱑⱂⱁⰴⱁⰱⱐⱀⰰⰵⰳⱁ ⱆⱄⰾⱏⰹⱎⰻⰿⱏ‧

Ⱑⰴⱑⰰⱎⰵ ⱆⰱⱁ ⰲⱐⱄⰵ ⰵⰶⰵ ⱀⰵⱂⱁⱃⱁⱍⱐⱀⱑ ⰶⰵⰾⰰⰵⱅⱏ ⱄⱗ 
ⰸⰰⱂⱁⰲⱑⰴⰰⱀⰻⱓ‧ ⰿⰰⰾⱁ ⰶⰵ ⰷⱑⰾⱁ‧ ⰺ ⰲⱐⱄⰵⰿⱏ‧ ⰿⱐⱀⱙ‧ ⱀⱑⰽⰰⰽⱁ 
ⰲⰵⰾⰻⱍⰰⱀⰻⱓ ⱃⱁⰳⱏ ⱄⱏⰾⰰⰿⰾⱑⱗ ⱂⱃⱑⰿⱘⰴⱃⱑ‧ ⱆⰿⰰⰾⰵⱀⰻⰵⰿⱐ ⱆⰱⱁ 
ⰳⱁⱄⱂⱁⰶⰴⱘ ⰿⱏⱀⱁⰳⱏⰺⰿⰻ ⱄⰽⰰⱍⱘⱋⱘⱙ ⱁⱂⰵⱍⰰⰾⱑⰰⱎⰵ‧ 
ⱁⱄⰽⱘⰴⱑⱀⰻⰵⰿⱐ ⰲⱏⱂⰻⱗ ⰽⱏ ⱀⰵⰺ‧ ⰿⰾⱏⱍⰻ‧ ⱁⰱⱃⰰⱅⰻ ⱄⱑ‧ 
ⱁⱂⱆⱄⱅⱑⱀⰻⰵⰿⱐ ⰶⰵ ⰺ ⱀⰵⱂⱃⰻⰱⰾⰻⰶⰵⱀⰻⰵⰿⱐ ⰾⰻⱍⱐⱀⱏⰺⰿⱐ‧ ⱂⰾⰰⰿⰵⱀⱐ 
ⱂⰵⱋⰻ ⱄⰵⱗ ⱂⱁⰳⰰⱄⰻ‧ ⱑⰽⱁ ⰴⱁ ⰽⱁⱀⱐⱌⰰ ⱂⱃⱁⱍⰵⰵ ⱅⱘ ⰺⱄⱂⰵⱂⰵⰾⰻⱅⰻ ⰺ 
ⱆⱄⱏⱂⰻⱅⰻ ⱄⱏⰲⱃⱐⱎⰵⱀⱑ‧ ⰺⰴⱁⰾⱐⱄⰽⰰⰵⰳⱁ ⱂⱁⰽⰾⱁⱀⰵⱀⰻⱑ‧ ⰿⰻⰾⱁⱄⱅⰻⱙ ⰺ 
ⱁⱄⰽⱘⰴⱑⱀⰻⰵⰿⱐ ⱀⱘⰶⰴⱐⱀⱏⰺⱈⱏ ⰽⱃⱑⱂⰽⱏⰺ ⰽⱃⱑⱂⱏⱌⱑ ⱆⰱⱑⰶⰰ‧ ⰴⱆⱎⰻ 
ⰶⰵ ⰲⱐⱄⰵⱍⱐⱄⱅⱐⱀⱘⱙ ⱄⱏⰿⱃⱐⱅⱐ ⰺ ⱃⰰⱄⰾⰰⰱⰾⰵⱀⰻⰵ‧ ⱄⱏⰿⱃⱐⱅⰻⱙ ⱑⰽⱁ



ⱁⱄⱅⱐⱀⱁⰿⱐ ⱄⱅⱃⱑⱍⱗ ⰲⱏⱄⱅⰰⰲⰻ‧ ⱆⰿⱁⱃⰵⱀⰻⰵⰿⱐ ⰶⰵ ⱂⱃⰻⱄⱅⱃⰰⱄⱅⰻⱑ 
ⰺⰾⰻ ⱆⰱⱁ ⰺ ⱂⱃⱁⱍⰻⰺⱈⱏ ⱍⱆⰲⱐⱄⱅⰲⱐⱀⱏⰺⱈⱏ‧ ⱀⰵⰲⰵⱋⰵⱄⱅⰲⱐⱀⱘⱙ 
ⱘⰸⱘ ⱂⰵⱍⰰⰾⰻ ⱃⰰⰸⰴⱃⱑⱎⰻ‧ ⰱⱑ ⰶⰵ ⰵⰿⱆ ⱂⱃⱑⰶⰴⰵ ⱆⰿⱁⱃⰵⱀⱁ 
ⰿⰵⱍⰵⰿⱏ ⱂⱁⱄⰾⱆⱎⰰⱀⰻⱑ‧ ⰳⱀⱑⰲⱐⱀⱁⰵ ⱅⱁⰿⰾⰵⱀⰻⰵ‧ ⱀⰵⰺⱄⱈⱁⰴⱐⱀⱏⰺⰿⱐ 
ⰶⰵ ⱅⱑⰾⱁⰿⱐ ⰺ ⱀⰵⰺⱄⱈⱁⰴⱐⱀⱑⰺⱎⰻⰺⰿⱐ ⰲⱑⱋⰰⱀⰻⰵⰿⱐ‧ 
ⱂⰰⱙⱍⱐⱀⱁⱄⰾⰰⰲⱐⱀⱘⱙ ⱆⰿⱁⱃⰻ ⱂⰻⱑⰲⰻⱌⱘ‧ 
Ⱍⱐⱅⱁ ⱁⱄⰿⱏⰹⱗ ⱁⱅⱃⱁⰽⱁⰲⰻⱌⱗ ⱆ ⰴⱁⰱⱃⰰⰵⰳⱁ ⱅⰰⰺⱀⰻⰽⰰ ⱄⰵⰳⱁ 
ⱂⱁⰱⱑⰶⰴⰵⱀⰻⰵ‧ ⱍⱐⱅⱁ ⰶⰵ ⰾⰻ ⱆⰱⱁ ⱁⱍⰻⱋⰵⱀⰻⰵ ⰽⱃⰰⰺⱀⰵⰵ ⰵⰶⰵ ⱀⰰⱍⱗⱅⱏ
ⱆⰱⱁ ⱂⱁⱄⰾⱆⱎⰰⱀⰻⱑ Ⰲⰵⱄⰵⰾⰵⰺⰾⱏ‧ ⱄⱏⰲⱃⱐⱎⰻ ⰶⰵ ⱀⰵⰱⰵⱄⱐⱀⰰⰵⰳⱁ 
Ⰺⰵⱃⱆⱄⰰⰾⰻⰿⰰ ⰳⱁⱄⱂⱁⰴⱐ‧ ⱂⱃⰻⱎⱐⱄⱅⰲⰻⰵⰿⱐ ⱄⰲⱁⰺⰿⱐ ⱂⱃⰻⱎⱐⰴⱏ‧ ⰱⰵⰸ 
ⱀⰵⰳⱁ ⰶⰵ ⱀⰵ ⱁⱅⱃⱑⰱⰻⱅⱏ ⱄⱗ ⰴⰻⱑⰲⱁⰾⱏ ⰺ ⱅⱁⰳⱁ ⱄⱏⰾⰻⱍⱐⱀⰰⱑ 
ⱍⰵⱅⰰ‧ 
Ⰽⱏⰴⰵ ⱂⱁⰾⱁⰶⱘ ⰲⱏ ⱀⱏⰹⱀⱑⱎⱐⱀⰻⰵⰿⱐ ⱀⰰⱎⰵⰿⱐ ⱂⰾⰵⱅⰵⱀⰻⰺ 
ⰲⱑⱀⰵⱍⱐⱀⱑⰵⰿⱐ‧ ⱄⰾⱐⰸⱐⱀⱏⰺ ⱅⱁⰳⱁ ⰺⱄⱅⱁⱍⱐⱀⰻⰽⱏ‧ ⰴⱑⰾⱆ ⱀⰵ ⰲⱏ 
ⰿⱏⱀⱁⰷⱑⱈⱏ ⱄⱘⱋⱆⰵⰿⱆ‧ ⰺⱈⱏ ⰶⰵ ⱄⱏⰽⱃⱏⰲⰵⱀⰰ ⰺ ⰴⰰⰶⰵ ⰴⱁ ⱀⱏⰹⱀⱑ 
ⰵⱄⱅⱐ ⱈⱃⰰⰿⰻⱀⰰ ⰲⱏ ⱂⱆⱄⱅⱏⰹⱀⰻ ⱀⱑⰽⱏⰴⰵ ⰺ ⰲⱏ ⱂⱁⰴⱏⰳⱁⱃⰻⰺ ⱄⱘⱋⰻ 
ⱂⰵⱋⰵⱃⰰ ⰿⰰⰾⰰ‧ ⱁⱅⱏⱄⱅⱁⱗⱋⰻ ⱆⰱⱁ ⱁⱅⱏ ⱅⱁⰳⱁⰲⱏⰺ ⰺ ⰲⱐⱄⱑⰽⱁⱗ 
ⰺⱀⱁⱗ ⰽⰾⱑⱅⰻ ⱅⱁⰾⱐⰿⰰ‧ ⰵⰾⰻⰽⱁ ⱅⱏⱋⰵⱄⰾⰰⰲⰻⱓ ⱄⰾⱆⱈⱏ ⰸⰰⰳⱃⰰⰴⰻⱅⰻ 
ⰿⱁⰶⰰⰰⱎⰵ ⰱⰾⰻⰸⱏ ⰶⰵ ⱀⰵⰱⰵⱄⰵ ⱄⱘⱋⰻ ⰲⱏⱂⰾⱐⰿⰻ ⰺ ⱂⱃⰻⰸⱏⰹⰲⰰⱀⰻⰺ‧ 
ⰺ ⰺⱀⱑⰿⰻ ⱅⰰⰽⱁⰲⱏⰺⰿⰻ‧ ⱑⰽⱁ ⰶⰵ ⱁⰱⱏⰹⱍⰰⰺ ⰺⰿⱘⱅⱏ ⱅⰲⱁⱃⰻⱅⰻ ⰺⰶⰵ
ⰿⰵⱍⰻ ⰺ ⰶⰵⰳⱏⰹ ⱄⱅⱃⱑⱍⰵⰿⰻ ⰺ ⱁⱍⰻⱓ ⰾⰻⱎⰰⰵⰿⰻ‧ ⱄⱏⱀⰰ ⰶⰵ 
ⱂⱃⰻⰵⰿⰾⱑⰰⱎⰵ ⱅⱁⰾⰻⰽⱁ‧ ⰵⰾⰻⰽⱁ ⰶⰵ ⱆⰿⱐⱀⰰⰵⰳⱁ ⱄⱘⱋⱐⱄⱅⰲⰰ ⱅⱏⱍⰻⱙ 
ⰱⱏⰴⱑⱀⰻⰵⰿⱐ ⱀⰵ ⱂⱁⰳⱆⰱⰻⱅⰻ‧ ⰿⱏⱀⱁⰳⱁ ⰶⰵ ⱂⱃⱑⰶⰴⰵ ⱄⱏⱂⰰⱀⰻⱑ 
ⰿⱁⰾⱑⰰⱎⰵ ⱄⱗ ⰺ ⰽⱏⱀⰻⰳⱏⰹ ⱄⱏⱄⱅⰰⰲⰾⱑⰰⱎⰵ‧ ⱄⰵ ⰱⱁ ⰱⱑ ⰵⰿⱆ 
ⱅⱏⱍⰻⱙ ⱆⱀⱏⰹⱀⰻⱑ ⱁⰱⱃⰰⱅⰵⱀⰻⱑ‧ ⰲⱐⱄⰵ ⰶⰵ ⰵⰿⱆ ⱅⰵⱍⰵⱀⰻⰵ‧ 
ⰿⱁⰾⰻⱅⰲⰰ ⱀⰵⱂⱃⱑⱄⱅⰰⱀⱐⱀⰰ‧ ⰺ ⰽⱏ ⰱⱁⰳⱆ ⰶⰵⰾⰰⱀⰻⰵ ⱀⰵⱀⰰⱄⱏⰹⱅⱐⱀⱁ‧ 
ⱄⰻⱈⱏ ⰱⱁ ⱀⱁⱋⰻⱙ ⰺ ⰴⱐⱀⰻⱙ ⰲⱏ ⱍⰻⱄⱅⱑⰺⱎⰻⰵⰿⱐ ⱍⰻⱄⱅⱁⱅⱏⰹ 
ⰸⱃⱐⱌⰰⰾⱑ ⰿⱐⱍⱐⱅⰰⱗ ⱄⱗ‧ ⱄⱏⰹⱅⱁⱄⱅⱐ ⱂⱃⰻⱗⱅⰻ ⱀⰵ ⱈⱁⱅⱑⰰⱎⰵ‧ 
ⱂⰰⱍⰵ ⰶⰵ ⰴⰰ ⱄⰲⱁⰺⱄⰲⱐⱀⱑⰺⱎⰵ ⱃⰵⰽⱘ‧ ⱀⰵ ⰿⱁⰶⰰⰰⱎⰵ‧ ⰵⰳⱁ ⰶⰵ 
ⱃⱐⰲⱐⱀⱁⱄⱅⰻⱙ ⰶⰵⰾⰰⱀⰻⰵ ⱂⱃⰻⰵⰿⱏ Ⰿⱁⱛⱄⰻ ⱀⱑⰽⱏⱅⱁ ⱁⱅⱏ ⰺⱀⱁⱍⱐⱄⰽⱁⰵ 
ⰶⰻⱅⰻⰵ ⱂⱃⱁⱈⱁⰴⱗⱋⰻⰺⱈⱏ‧ ⰿⱁⰾⰻⱅⱏ ⱄⱗ ⰷⱑⰾⱁ ⱆⱍⰵⱀⰻⰽⱏ ⱅⱁⰿⱆ 
ⰱⱏⰹⱅⰻ‧ ⰺ ⱀⰰⱄⱅⰰⰲⰻⱅⰻ ⱄⱗ ⱁⱅⱏ ⱀⰵⰳⱁ ⰲⱏ ⰺⱄⱅⰻⱀⱐⱀⱁⰵ 
ⰾⱓⰱⱁⰿⱘⰴⱃⰻⰵ‧ ⰿⱁⰾⰻⱅⰲⱐⱀⰻⰽⱏⰹ ⰶⰵ ⱂⱁⰴⰲⰻⰳⱏ ⰽⱏ ⰲⰵⰾⰻⰽⱆⰵⰿⱆ ⰺ 
ⱅⱑⱈⱏ ⰿⱁⰾⱐⰱⰰⰿⰻ ⱂⱃⰻⱀⱘⰴⰻ ⰺ҄‧ ⱂⱃⰻⱗⱅⱏ ⰱⱏⰹⱅⰻ ⱁⱅⱏ ⱀⰵⰳⱁ‧
Ⰲⱏ ⰵⰴⰻⱀⱏ ⱆⰱⱁ ⱁⱅⱏ ⰴⱐⱀⰻⰺ ⱂⱃⱑⱀⱁⱄⰻⱅⰻ ⰸⰵⰿⰾⱙ ⱁⱅⱏ ⰿⱑⱄⱅⰰ 
ⱀⱑⰽⱁⰵⰳⱁ ⱀⰰ ⱆⱄⱅⱃⱁⰵⱀⰻⰵ ⰸⰵⰾⰻⱑ ⰺ ⱀⰰⱂⰰⱑⱀⰻⰵ‧ ⰲⰵⰾⰻⰽⱏⰺ Ⰿⱁⱛⱄⰵⱓ 
ⱂⱁⰲⰵⰾⱑ‧ ⰺ ⱆⰱⱁ ⰴⱁⱎⱐⰴⱐ Ⰿⱁⱛⱄⰻ ⰴⱁ ⱆⰽⰰⰸⰰⱀⰰⰵⰳⱁ ⰿⱑⱄⱅⰰ‧ 
ⱂⱁⰲⰵⰾⱑⱀⱁⰵ ⰱⰵⰸ ⰾⱑⱀⱁⱄⱅⰻ ⱅⰲⱁⱃⱑⰰⱎⰵ‧ ⰽⱃⰰⰺⱀⱓⰵⰿⱆ ⰶⰵ 
ⱃⰰⱄⱂⰰⰾⰵⱀⰻⱓ ⰺ ⱄⱅⰰⱀⱁⰲⱐⱀⱆⰵⰿⱆ ⱂⱁⰾⱆⰴⱐⱀⰻⱓ ⰴⱁⱄⱅⰻⰳⱏⱎⱆ‧ ⰱⱑⱎⰵ 
ⰱⱁ ⱁⱅⱏ ⰿⱑⱄⱗⱌⱐ ⱂⱁⱄⰾⱑⰴⱐⱀⰻⰺ‧ Ⰿⱁⱛⱄⰻ ⱆⱅⱃⱆⰶⰴⱐ ⱄⱗ‧ ⱂⱁⰴⱏ 



ⰲⰵⰾⰻⰽⱏⰺⰿⱐ ⰽⰰⰿⰵⱀⱐⰿⱐ ⱄⱏⱂⱗ‧ ⱂⱁⰽⱁⰺ ⱂⱃⰻⰵⰿⰾⱑⰰⱎⰵ‧ ⱀⰵ ⱈⱁⱅⱗⰺ 
ⰶⰵ ⱀⰻ ⰲⱏ ⱍⱐⱄⱁⰿⱐ ⰶⰵ ⱁⱄⰽⱃⱏⰱⰻⱅⰻ ⱄⰲⱁⱗ ⱃⰰⰱⱏⰹ‧ ⰳⱁⱄⱂⱁⰴⱐ 
ⱂⱃⱑⰴⰲⰰⱃⱑⰵⱅⱏ ⱁⰱⱏⰹⱍⱐⱀⱁ‧ ⰺ ⱄⱘⱋⱆ ⰲⰵⰾⰻⰽⱆⰵⰿⱆ ⰲⱏ ⰽⰵⰾⰻⰺ ⰺ ⰲⱏ
ⱄⰵⰱⱑ ⰿⱁⰾⱗⱋⱆ ⱄⱗ ⰱⱁⰳⱆ‧ ⰲⱏ ⱄⱏⱀⱏ ⱀⱑⰽⱏⰺ ⱅⱐⱀⱏⰽⱏ ⱑⰲⰾⰵⱀⰻⱑ 
ⱄⱏⰲⰵⰴⰵⱀⱏ ⰱⱏⰹⱄⱅⱏ‧ ⱀⱑⰽⱁⰵⰳⱁ ⰶⰵ ⱄⰲⱗⱋⰵⱀⱁⰾⱑⱂⱐⱀⰰ ⱂⱁⰽⰰⰸⱆⰵⱅⱏ 
ⰲⱏⰸⰱⱆⰶⰴⰰⱙⱋⰰ ⰺ҄ ⰺ ⱄⱏⱀⱏ ⱂⱁⱀⰰⱎⰰⱙⱋⰰ ⰵⰿⱆ ⰺ ⰳⰾⰰⰳⱁⰾⱙⱋⰰ‧ 
Ⰺⱁⰰⱀⱀⰵ ⰽⰰⰽⱁ ⰱⰵⱄ ⱂⰵⱍⰰⰾⰻ ⱄⱏⱂⰻⱎⰻ‧ Ⰿⱁⱛⱄⰻ ⰶⰵ ⰲⱏ ⰱⱑⰴⱑ ⰵⱄⱅⱐ‧ 
ⰲⱏⱄⰽⱁⱃⱑ ⱆⰱⱁ ⰲⱏⱄⰽⱁⱍⰻⰲⱏ‧ ⱁ ⱆⱍⰵⱀⰻⱌⱑ ⰿⱁⰾⰻⱅⰲⱁⱙ ⰲⱏⱁⱃⱘⰶⰰⰰⱎⰵ 
ⱄⱗ‧ ⱅⰰ ⰶⰵ ⰽⱏ ⰲⰵⱍⰵⱃⱐⱀⱆⰵⰿⱆ ⱂⱃⰻⱎⱐⰴⱏⱎⰰ ⱍⰰⱄⱆ‧ ⰲⱏⱂⱃⰰⱎⰰⰰⱎⰵ ⰺ҄
ⰵⰴⰰ ⱍⱐⱅⱁ ⰸⱏⰾⱁ ⰺ ⰱⰵⰸⱀⰰⰴⰵⰶⰴⱐⱀⱁ ⱄⱏⰾⱆⱍⰻ ⱄⱗ ⰵⰿⱆ‧ ⱁⱀⱏ ⰶⰵ‧ 
ⰽⰰⰿⰵⱀⱏ‧ ⱃⰵⱍⰵ‧ ⱂⱃⱑⰲⰵⰾⰻⰽⱏ ⱆⰳⱀⰵⱄⱅⰻ ⰿⱗ ⱈⱁⱅⱑⰰⱎⰵ‧ ⰲⱏ 
ⱂⱁⰾⱆⰴⱐⱀⱐⱀⱏⰺ ⱍⰰⱄⱏ ⱂⱁⰴⱏ ⱀⰻⰿⱐ ⱄⱂⱗⱋⱆ ⰿⰻ‧ ⰰⱋⰵ ⱀⰵ ⱑⰽⱁ ⱅⰵⰱⱑ 
ⰲⱏⰸⰳⰾⰰⱄⰻⰲⱏⱎⱆ ⰿⱗ‧ ⰲⱏⱄⰽⱁⱍⰵⱀⰻⰵⰿⱐ ⱁⱅⱏ ⰿⱑⱄⱅⰰ ⱁⱅⱏⰱⱑⰳⱁⱈⱏ‧ 
ⱄⱏⰿⱑⱃⰵⱀⱁⱆⰿⱐⱀⱏⰺ ⰶⰵ ⰲⱏ ⰺⱄⱅⰻⱀⱘ‧ ⱀⰻⱍⱐⱅⱁ ⰶⰵ ⱁⱅⱏ 
ⰲⰻⰴⱑⱀⱏⰺⱈⱏ ⰲⱏⰸⰲⱑⱄⱅⰻ ⰵⰿⱆ‧ ⱄⱏⰽⱃⱏⰲⰵⱀⱏⰺⰿⰻ ⰶⰵ ⰲⱏⱂⰾⱐⰿⰻ ⰺ 
ⱀⱘⰶⰴⰰⰿⰻ ⰾⱓⰱⱏⰲⱐⱀⱏⰺⰿⰻ‧ ⰱⰾⰰⰳⰰⰵⰳⱁ ⰱⱁⰳⰰ ⰲⱏⱄⱂⱑⰲⰰⰰⱎⰵ‧
Ⰱⱑ ⰶⰵ ⱆⰱⱁ ⰺ ⱁⰱⱃⰰⰸⱏ ⰺ ⰲⱃⰰⱍⱐ ⱑⰸⰲⰰⰿⱏ ⱀⰵⱑⰲⰾⰵⱀⱏⰺⰿⱏ‧ ⱑⰽⱁ ⰺ
ⱀⱑⰽⱏⰺ ⰺⱀⱁⰳⰴⰰ Ⰺⱄⰰⰽⰻⰵ ⰺⰿⰵⱀⰵⰿⱐ‧ ⱁⱅⱏ ⱅⱗⰶⰵⱄⱅⰻ 
ⰾⱓⰱⱁⱂⰾⱐⱅⱐⱀⰰⰵⰳⱁ ⰱⱑⱄⰰ ⰽⱃⱑⱂⱏⱌⱑ ⰴⱃⱏⰶⰻⰿⱏ‧ ⰺ ⱂⰵⱍⰰⰾⰻⱙ ⱂⱃⱁⱍⰵⰵ 
ⱀⰻⰸⰲⰵⰴⰵⱀⱏ ⰱⱏⰹⰲⱏ‧ ⰽⱏ ⰲⰵⰾⰻⰽⱆⰵⰿⱆ ⱄⰵⰿⱆ ⱅⰵⰽⱁⰿⱐ ⱂⱃⰻⰺⰴⰵ‧ ⰺ 
ⱃⰰⱅⱐ ⱄⱏ ⱂⰾⰰⱍⱐⰿⱐ ⱄⱏⰳⱃⱑⰶⰴⰵⱀⱘ ⱄⱏⰿⱑⱎⰰⱗ ⱁⰱⰾⰻⱍⰻⰲⱏ‧ ⰲⱑⱃⱑ 
ⰶⰵ ⰵⰳⱁ ⱂⱁⱍⱆⰴⰻ ⱄⱗ ⰲⱐⱄⰵⱍⱆⰴⱐⱀⱏⰺ‧ ⱀⰰ ⰿⱁⰾⰻⱅⰲⱑ ⱁⰱⰰⱍⰵ ⱃⰵⱍⰵ 
ⱄⱅⰰⱀⱑⰲⰰ ⱁ ⰴⱃⱆⰶⰵ‧ ⱑⰽⱁ ⱆⰱⱁ ⰿⱁⰾⰻⱅⰲⱐⱀⰰⱑ ⱄⱏⰽⱁⱀⱐⱍⰰⰲⰰⰰⱈⱘ ⱄⱗ
ⱂⱃⱁⱍⰵⰵ ⱄⰾⱁⰲⰵⱄⰰ‧ ⰺ ⰵⱋⰵ ⱀⰰ ⰾⰻⱌⰻ ⱀⰻⱌⱆ ⰾⰵⰶⱘⱋⱆ 
ⱄⱅⱃⰰⰶⰴⱘⱋⱆⰵⰿⱆ‧ ⰱⱁⰳⱏ ⱆⰱⱁ ⱆⰳⱁⰴⱐⱀⰻⰽⰰ ⱄⰲⱁⰵⰳⱁ ⰲⱁⰾⱙ 
ⱅⰲⱁⱃⱑⰰⱎⰵ‧ ⱑⰽⱁ ⰴⰰ ⱀⰵ Ⰴⰰⰲⱏⰹⰴⰰ ⰾⱏⰶⱘⱋⰰ ⱂⱁⰽⰰⰶⰵⱅⱏ‧ ⰸⱏⰿⰻⰺ 
ⰶⰵ ⱁⱅⱏⰱⱑⰶⰵ‧ ⱃⰰⱀⰰⰿⰻ ⱑⰲⰾⰵⱀⱏⰹⱗ ⰿⱁⰾⰻⱅⰲⱏⰹ ⰿⱘⱍⰻⰿⱏ‧ 
ⱀⰵⰴⱘⰳⱆⱘⰺ ⰶⰵ ⰱⰵⰸ ⱀⰵⰴⱘⰳⰰ ⱄⰵⰱⰵ ⰸⱐⱃⱗ‧ ⰲⱏⰹⱄⱁⱌⱑ ⰴⰻⰲⰾⱑⰰⱎⰵ
ⱄⱗ‧ ⰺ ⱂⱃⱁⱄⰾⰰⰲⰾⱐⱎⱆⰵⰿⱆ ⰱⱁⰳⱆ ⱄⱏ ⱂⱃⱁⱄⰾⰰⰲⰾⰵⱀⱏⰺⰿⱐ ⱃⰰⰱⱁⰿⱐ‧ 
ⰱⰾⰰⰳⱁⰴⰰⱃⰵⱀⰻⰵ ⰲⱏⱄⱏⰹⰾⰰⰰⱎⰵ‧

Ⱀⱑⱌⰻⰺ ⱆⰱⱁ ⰺⱀⱁⰳⰴⰰ ⰸⰰⰲⰻⱄⱅⰻⱙ ⱂⱁⰴⱏⱄⱅⱃⱑⰽⰰⰵⰿⰻ‧ 
ⱂⱃⰻⱄⱀⱁⰳⰾⰰⰳⱁⰾⰻⰲⰰ ⱅⱁⰳⱁ ⰺ ⰱⰾⱗⰴⰻⰲⰰ ⱀⰰⱃⰻⱌⰰⰰⱈⱘ‧ ⰺⱈⱏ ⰶⰵ 
ⰴⱑⰾⱁⰿⱐ ⱀⰰⰽⰰⰸⰰⰲⱏ‧ ⰲⱐⱄⱑ ⱄⰵⰱⰵ ⰿⱁⱋⰻ ⱂⱁⰽⰰⰸⰰⰰⱎⰵ ⱁ 
ⱆⰽⱃⱑⱂⰾⱑⱙⱋⰻⰺⰿⱐ ⰲⱐⱄⱑⱈⱏ ⱈⱃⰻⱄⱅⱑ‧ ⱆⰿⰾⱏⱍⰰ ⰱⱁ ⰾⱑⱅⱐⱀⱁⰵ 
ⰲⱐⱄⰵⱁⰱⱏⱈⱁⰶⰴⰵⱀⰻⰵ‧ ⱑⰽⱁ ⱆⰽⱁⱃⰻⱅⰵⰾⱗ ⱄⰲⱁⱗ ⰿⱁⰾⰵⰱⱐⱀⰻⰽⱏⰹ 
ⱆⱄⱅⱃⱁⰺⱅⰻ ⰳⰾⰰⰳⱁⰾⱙⱋⱗ‧ ⰺⱄⱅⱁⱍⱐⱀⰻⰽⱏ ⱂⱃⰻⱄⱀⱁⱅⰵⰽⱘⱋⱗⱗ ⱂⱁⰾⱐⰷⱗ
ⰸⰰⰳⱃⰰⰴⰻⱅⰻ‧ ⰺ ⰲⱐⱄⱑⱈⱏ ⱄⱏⱂⰰⱄⰵⱀⰻⰵ ⱂⱁⰳⱆⰱⰻⱅⰻ‧ ⱂⱁⰲⰻⱀⱘ ⰶⰵ ⱄⱗ
ⱀⰵⱂⱃⱑⰽⱁⱄⰾⱁⰲⱐⱀⱏⰺ‧ ⰺ ⱂⰰⰽⱏⰹ ⱂⱃⱐⰲⰰⰵⰳⱁ ⰴⱃⱐⰶⰰⱎⰵ ⱄⱗ ⱆⱄⱅⱃⱁⰵⱀⰻⱑ‧



Ⱅⰰⰶⰵ ⱂⱁⱍⱆⰴⰻⰲⱏⱎⰵ ⱄⱗ ⰲⱐⱄⰻ ⰲⱐⱄⱑⰿⱏ ⰵⰳⱁ ⰲⱏ ⰲⱐⱄⰵⰿⱐ 
ⰺⱄⱂⱃⰰⰲⰾⰵⱀⰻⰵⰿⱐ‧ ⱑⰽⱁ ⱀⱁⰲⱁⱑⰲⰾⰵⱀⰰ ⱀⱑⰽⱁⰵⰳⱁ Ⰿⱁⱛⱄⰵⱑ‧ ⱀⱘⰶⰴⰵⱙ 
ⱀⰰ ⱄⱅⰰⱃⱑⰺⱎⰻⱀⱐⱄⱅⰲⱁ ⰱⱃⰰⱅⰻⰺ ⰲⱏⰸⰲⰵⰴⱁⱎⱗ‧ ⱀⰰ 
ⱀⰰⱍⱗⰾⱐⱄⱅⰲⱐⱀⱁⰵ ⱄⰲⱑⱅⰻⰾⱁ ⰴⱁⰱⱃⰻⰺ ⰺⱄⰽⱆⱄⱐⱀⰻⱌⰻ 
ⰲⱏⰸⰲⱏⰹⱄⰻⰲⱏⱎⰵ‧ ⰺ ⱀⰵⱄⰾⱏⰳⰰⱀⰻ ⰱⱏⰹⱎⱗ‧ ⱀⱏ ⰺ ⱂⱃⰻⰱⰾⰻⰶⰰⰵⱅⱏ 
ⱄⱗ ⰽⱏ ⰳⱁⱃⱑ ⰺ ⱅⱏ‧ ⰺ ⰲⱏ ⱀⰵⰲⱏⱈⱁⰴⰻⰿⱏⰺ ⰲⱏⱎⱐⰴⱏ ⰿⱃⰰⰽⱏ‧ 
ⰱⱁⰳⱁⰲⱏⱁⰱⱃⰰⰶⰵⱀⱁⰵ ⱂⱃⰻⰵⰿⰾⰵⱅⱏ ⱆⰿⱐⱀⱏⰺⰿⰻ ⰲⱏⰸⰲⱁⰴⰻⰿⱏ 
ⱄⱅⰵⱂⰵⱀⱐⰿⰻ‧ ⰸⰰⰽⱁⱀⱁⱂⱁⰾⱁⰶⰵⱀⰻⰵ ⰺ ⰲⰻⰴⱑⱀⰻⰵ‧ ⰺ ⱄⰾⱁⰲⱆ ⰱⱁⰶⰻⱓ 
ⱁⱅⱏⰲⱃⱐⰸⰰⰵⱅⱏ ⱆⱄⱅⰰ‧ ⰺ ⰴⱆⱈⱏ ⱂⱃⰻⰲⰾⱑⱍⰵ‧ ⰺ ⱁⱅⱏⱃⰻⱀⱘ ⱄⰾⱁⰲⱁ‧ ⰺ
ⱄⰾⱁⰲⰵⱄⰰ ⰱⰾⰰⰳⰰ ⱁⱅⱏ ⰱⰾⰰⰳⰰⰵⰳⱁ ⱄⱏⰽⱃⱁⰲⰻⱋⰰ ⱄⱃⱐⰴⱐⱍⱐⱀⰰⰵⰳⱁ‧ ⰺ 
ⱄⱏⰽⱁⱀⱐⱍⰰⰲⰰⰵⱅⱏ ⰲⰻⰴⰻⰿⰰⰵⰳⱁ ⰶⰻⱅⰻⱑ ⰽⱁⱀⱐⱌⱐ ⰲⱏ ⱀⰰⱄⱅⰰⰲⰾⰵⱀⰻⰵ 
ⰺⰸⱃⰰⰺⰾⱐⱄⰽⱏⰺⱈⱏ ⰺⱀⱁⰽⱏ‧ ⰵⰴⰻⱀⱏⰺⰿⱐ ⱅⱏⱍⰻⱙ ⱀⰵⱂⱁⰴⱁⰱⱐⱀⱏ Ⰿⱁⱛⱄⰵⱓ
ⰱⱏⰹⰲⱏ‧ ⰲⱏ Ⰺⰵⱃⱆⱄⰰⰾⰻⰿⱏ ⰳⱁⱃⱀⰻⰺ ⰲⱏⱈⱁⰴⱁⰿⱐ‧ ⱑⰽⱁ ⰶⰵ ⱁⱀⱏ 
ⰴⱁⰾⱐⱀⱑⰵⰳⱁ ⱀⱑⰽⰰⰽⱁ ⱀⰵ ⱂⱁⰾⱆⱍⰻ‧ ⰺ ⱄⱏⰲⱑⰴⱑⱅⰵⰾⰵ ⱆⰱⱁ 
ⰴⱆⱈⱁⰲⱐⱀⱏⰺⰿⱐ ⰵⰳⱁ ⱁⰳⰾⰰⱎⰵⱀⰻⰵⰿⱐ ⰿⱏⱀⱁⰸⰻ‧ ⰵⰾⰻⱌⰻ ⱅⱑⰿⱏ ⰺ 
ⱄⱏⱂⰰⱄⱁⱎⱗ ⱄⱗ‧ ⰺ ⱀⱏⰹⱀⱑ ⱄⱏⱂⰰⱄⰰⱙⱅⱏ ⱄⱗ‧ ⱄⰲⱑⰴⱑⱅⰵⰾⱐ 
ⰺⰸⱃⱗⰴⱐⱀⱏ Ⰴⰰⰲⱏⰹⰴⱏ ⱓⱀⱏⰺ‧ ⱂⱃⱑⰿⱘⰴⱃⰰⰵⰳⱁ ⱂⱃⱑⰿⱘⰴⱃⱁⱄⱅⰻ ⰺ 
ⱄⱏⰲⱑⰴⱑⱅⰵⰾⱐⱄⱅⰲⰰ‧ ⱄⱏⰲⱑⰴⱑⱅⰵⰾⱐ ⰶⰵ ⰺ ⰴⱁⰱⱃⱏⰺ Ⰺⱁⰰⱀⱀⱏ 
ⱂⱃⱑⱂⱁⰴⱁⰱⱐⱀⱏⰺ ⱀⰰⱎⱐ ⱂⰰⱄⱅⱏⰹⱃⱐ‧ ⱁⱅⱏ ⱀⰵⰳⱁ ⰶⰵ ⱂⰰⱍⰵ ⱁ ⱂⰰⱄⱅⰲⱑ 
ⱆⰿⱁⰾⰵⱀⱏ ⰱⱏⰹⰲⱏ‧ ⱁⱅⱏ ⰳⱁⱃⱏⰹ ⱄⰻⱀⰰⰺⱄⰽⱏⰹⱗ ⰽⱏ ⱀⰰⰿⱏ ⱀⱁⰲⱏⰺ ⱄⱐ 
ⰱⱁⰳⱁⰲⰻⰴⱐⱌⱐ ⱂⱁⰿⱏⰹⱄⰾⱁⰿⱐ ⱄⱏⱎⱐⰴⱏ‧ ⱂⱁⰽⰰⰸⰰ ⱀⰰⰿⱏ ⰺ ⱅⱏ 
ⰱⱁⰳⱁⱂⰻⱄⰰⱀⱏⰹⱗ ⱄⰲⱁⱗ ⱄⰽⱃⰻⰶⰰⰾⰻ‧ ⰲⱏⱀⱑⱙⱀⰴⱆ ⱆⰱⱁ 
ⰴⱑⰾⰰⱅⰵⰾⱐⱀⰰⱑ‧ ⰲⱏⱀⱘⱅⱃⱐⱙⱀⰴⱆ ⰶⰵ ⰱⱁⰳⱁⰲⰻⰴⱑⱅⰵⰾⱐⱀⰰⱑ 
ⰺⰿⱘⱋⱘ ⱆⱅⰲⱃⱐⰶⰴⰵⱀⰻⱑ‧ ⰳⰾⰰⰳⱁⰾⱙⱋⰰⱑ ⱄⰻⱌⰵ⁚


